
Skrifttypane i denne boka – Skald antikva, Skald kursiv og Skald grotesk – er utvikla spesielt for Skalds klassikarar av skriftdesignaren Stefan Ellmer. Dei er ei indirekte omsetjing av dei ikoniske skrifttypane Nicolas Jenson utvikla i Venezia rundt 1470, med inspirasjon frå den britiske og amerikanske rørsla av uavhengige forlag som tidleg på 1900-talet utvikla sine eigne versjonar av desse gamle skrifttypane. Målet med skrifttypen Skald er å presentere dei nye omsetjingane i Skalds serie på ein klar, unostalgisk, open og inviterande måte, men likevel med særpreg.

Støtta og innkjøpt av Norsk kulturråd.

I juli pleidde far å reise til eit kurbad og etterlate meg, mor og storebror til dei kvitglødande og svimlande sommardagane. Øre av lys bladde vi i den store ferieboka der alle sidene blussa og romma det kvalmande søte fruktkjøtet til gylne pærer.

Kvar strålande morgon kom Adela heim som ei flammande Pomona frå elden til den brennande dagen. Ut av korga tømde ho den fargerike venleiken til sola – skinande, saftige morellar, gåtefulle, svarte kirsebær med ein eim som lova meir enn smaken kunne innfri, aprikosar med eit gyllent indre av lange ettermiddagar; og attåt denne skire fruktpoesien pakka ho ut kjøtstykke med ribbeinsklaviatur som svulma av kraft og næring, grønsakalgar lik drepne blautdyr og maneter – råstoff med ein tam og uferdig smak, vegetabilske og jordiske ingrediensar som anga villmark og åker.

Kvar dag fór heile sommaren gjennom det mørke husværet i andre etasje ved torget: dei lydlaust dirrande luftringane, dei lysande firkantane som drøymde febrile draumar på golvet, melodien frå lirekassen vinna ut frå dagens djupaste gullåre, to, tre taktar av ein melodi nokon spelte om att og om att på eit piano, som svima i sola på dei kvite fortaua og gjekk tapt i elden frå den djupe dagen. Etter husarbeidet trekte Adela ned skoddene og la rommet i skugge. Fargane fall med ein oktav, rommet mørkna som om det hadde sokke ned på havbotnen, det grumsete lyset blei kasta tilbake av grøne speglar, og varmen pusta mot skoddene, som bølgja svakt i draume medan sola stod på det høgaste.

Laurdag ettermiddag pleidde mor og eg å gå ein spasertur. Frå halvmørket i entreen steig vi rett ut i solbadet. Dei forbipasserande vassa i gull med mysande auge som om augelokka var klistra saman av honning, og dei opptrekte overleppene blotta tannkjøt og tenner. Alle som vadde gjennom det gylne lyset, viste denne varmegrimasen, som om sola hadde gitt alle tilbedarane sine ei og same maske – gullmaska til solbrorskapen. Alle som gjekk gatelangs, møttest og passerte kvarandre, unge og gamle, kvinner og barn, helsa kvarandre i farten bak denne maska av eit tjukt lag gyllen måling, dei blotta same bakkantiske grimase – den barbariske maska til ein heidensk kult.

Torget låg tomt og gult i heten, sopa fritt for støv av varme vindpust som ein bibelsk ørken. Tornete akasietre som hadde vakse ut av tomleiken på den gule plassen, løfta det sydande lyse lauvverket, bukettar av veldreia grønt filigran lik trea på gamaldagse gobeleng. Det verka som om trea kveikte vinden og bruste teatralsk med kronene for å vise dei utsøkte lauvviftene der undersida flimra som sølvgrå revepels. Gamle hus, polerte av talrike dagar med vind, blei farga av refleksane i lufta, av ekko og minne om nyansar i det fargerike vêret. Ein skulle tru heile generasjonar av sommardagar, lik tolmodige murarar, hadde kakka vekk glasuren av løgn og gradvis fått fram det eigentlege andletet til husa, fysiognomien til lagnaden og livet, som forma dei innanfrå. No sov vindauga, blenda av skjæret frå den tomme plassen; balkongane tilstod tomleiken sin til himmelen; frå dei opne oppgangane stod ein eim av kulde og vin.

